
SOALAN NO :  246 

PEMBERITAHUAN PERTANYAAN BAGI JAWAPAN BUKAN LISAN 
MESYUARAT KEDUA, PENGGAL KEDUA  

PARLIMEN KEEMPAT BELAS
 

PERTANYAAN : BUKAN LISAN 
 

DARIPADA : DATO' SERI MAHDZIR BIN KHALID 
[PADANG TERAP] 
 

SOALAN 
 

 
 

DATO' SERI MAHDZIR BIN KHALID [ PADANG TERAP ] minta 
MENTERI INDUSTRI UTAMA menyatakan memperincikan berapa kos 
yang terlibat di dalam usaha mempromosikan minyak sawit ke United 
Kingdom, Belgium, Jerman dan Itali serta apakah hasil yang diperolehi 
daripada lawatan terbabit. 
 
JAWAPAN  
 
Misi Ekonomi dan Promosi Minyak Sawit ke negara-negara di Kesatuan 
Eropah (EU) tersebut telah melibatkan jumlah perbelanjaan sebanyak 
RM296,006.95 berbanding anggaran peruntukan yang telah diluluskan  
iaitu RM427,160. Ini bermakna, Kementerian telah menjimatkan 
perbelanjaan sebanyak 30.7% daripada peruntukan asal tersebut.   
 
Misi ini telah berjaya mencapai objektifnya seperti berikut: 
 
(i) Menyampaikan bantahan terhadap Delegated Regulation EU yang

telah diterima pakai oleh Suruhanjaya Eropah (European 
Commission) pada 13 Mac 2019 di mana biobahan api berasaskan 
minyak sawit dikategorikan sebagai bahan mentah (feedstock) yang 
menyumbang kepada high indirect land use change; 

 
(ii) Mengadakan mesyuarat dua hala dengan Romania selaku Presiden 

Majlis Kesatuan Eropah (Presidency of the Council of the EU); 

(iii) Mengatur beberapa siri mesyuarat dua hala dengan negara-negara 
anggota EU; dan 

 
(iv) Menghadiri perjumpaan dengan pegawai utama dalam pentadbiran 

di Holy See.  
 

Secara keseluruhannya, misi tersebut telah memanisfestasikan bahawa 
pembangunan mampan adalah agenda penting Kerajaan Malaysia dan 
merupakan usaha yang berterusan dalam memastikan produk sawit 
negara dikeluarkan secara mampan untuk pasaran global termasuk EU. 
 
Misi tersebut juga turut meneruskan usaha untuk menyampaikan 
komunikasi efektif dengan memberikan penerangan mengenai 
pembangunan mampan industri sawit termasuk Skim Pensijilan 
Malaysian Sustainable Palm Oil (MSPO) yang dilaksanakan secara 
mandatori menjelang Januari 2020 serta usaha-usaha pemuliharaan 
hutan hujan tropika, kepelbagaian bio dan tanah gambut di Malaysia 
kepada pihak EU.  
 
Pada masa yang sama, perkara yang dikongsi adalah berkaitan inisiatif 
baharu Kerajaan dalam usaha menjamin keseimbangan pembangunan 
industri sawit dengan pemeliharaan alam sekitar untuk menangani 
perubahan iklim dan pemanasan global. Selain itu, perkongsian juga 
diberikan mengenai keputusan terkini yang dibuat oleh Kerajaan Malaysia 
untuk menetapkan had maksimum kawasan tanaman sawit, melarang 
pembukaan kawasan hutan rizab tetap dan hutan paya untuk tanaman 
sawit serta memetakan kawasan tanaman sawit sebagai langkah 
memenuhi prinsip ketelusan. 
 
Untuk makluman Ahli Yang Berhormat juga, pihak The Holy See juga 
telah menawarkan peluang untuk bekerjasama dalam penganjuran 
seminar mengenai industri sawit dan penyahhutanan pada tahun 2020
bersempena dengan sambutan ulang tahun ke-50 Hari Bumi (Earth Day).  
Ini adalah peluang kerjasama yang penting memandangkan ia dapat 
menyediakan platform mengetengahkan usaha-usaha Malaysia terhadap 
pembangunan mampan. 

Kementerian juga telah mengambil kesempatan ketika berada di EU 
untuk melancarkan kempen Sayangi Sawitku di beberapa buah negara. 
Pelancarannya mendapat sambutan yang baik dan rakyat Malaysia yang 
bermaustatin di negara-negara EU tersebut juga diseru menjadi Duta 
Minyak Sawit. Ini merupakan usaha berterusan dalam meningkatkan 
kesedaran mengenai kebaikan dan kelebihan minyak sawit di kalangan 
pengguna di EU.  
 
Sekian, terima kasih. 

PEMBERITAHUAN PERTANYAAN BERTULIS DEWAN RAKYAT

MESYUARAT KEDUA, PENGGAL KEDUA,

PARLIMEN KEEMPAT BELAS

_______________________________________________________________________________

PERTANYAAN : BERTULIS

DARIPADA : Y.B. DATO' MANSOR OTHMAN

 [NIBONG TEBAL]

SOALAN NO. 246

Y.B.  DATO'  MANSOR  OTHMAN  [  NIBONG  TEBAL  ]  minta  MENTERI

KEWANGAN  menyatakan  setiap  aset-aset  1MDB serta  nilainya  yang  telah

dipulangkan  kepada  Kerajaan  setakat  ini  dan  langkah-langkah  seterusnya

Kerajaan menuntut balik aset 1MDB yang masih ada di seluruh dunia.

JAWAPAN

Tuan Yang Dipertua,

Seperti  mana  umum sedia  maklum,  Kerajaan  telah  menyatakan  komitmen

untuk mendapatkan semula dana/ aset 1Malaysia Development Bhd (1MDB)

yang didakwa telah diseleweng.

Bagi  tujuan tersebut,  Jabatan Peguam Negara dan pihak berkuasa Malaysia

telah bekerjasama dengan pihak berkuasa asing dari negara-negara, antaranya

seperti Singapura, dan Amerika Syarikat untuk memulihkan dan membawa balik

dana yang diseleweng dari 1MDB serta aset yang dibeli dengan menggunakan

dana 1MDB.

Hasil  daripada kerjasama tersebut,  berikut  merupakan antara perkara yang

telah dicapai:

Pada bulan Ogos 2018 dan Mac 2019, mahkamah di Singapura telahi.

mengarahkan supaya dana berkaitan 1MDB yang dirampas sebanyak

SGD50  juta  dipulangkan  semula  kepada  Malaysia,  dan  proses

pengembalian  dana  kini  sedang  dijalankan;

Pada bulan April 2019, Jabatan Kehakiman Amerika Syarikat (DOJ) telahi.

mengembalikan dana sebanyak USD58,249,869.07 (jumlah bersih) ke

Malaysia  hasil  daripada  perjanjian  penyelesaian  dengan Red  Granite

Pictures berhubung hak perfileman mereka;

Pada  bulan  Mei  2019,  DOJ  telah  mengembalikan  dana  sebanyaki.

USD137,283,889.95 (jumlah bersih) ke Malaysia hasil daripada penjualan

kepentingan Jho Low di dalam Park Lane Hotel;

Kapal Equanimity telah dijual kepada pembida tertinggi iaitu Gentingi.

Malaysia Bhd dengan harga USD126 juta (kira-kira RM527.4 juta). Hasil

jualan tersebut telah diterima sepenuhnya pada 23 April 2019 dan kini

disimpan  di  dalam  Sheriff's  Stakeholder  Account  untuk  tempoh  tiga

bulan  bagi  tujuan  penyesuaian  dengan  tuntutan  perbelanjaan

penyelenggaraan  kapal  yang  akan  ditentukan  melalui  Perintah

Mahkamah. Baki hasil jualan setelah ditolak jumlah perbelanjaan yang

terlibat  dijangka akan didepositkan ke  dalam Akaun Pemulihan Aset

pada bulan Ogos 2019;

Pada 30 Oktober 2018, Kerajaan telah memfailkan permohonan bagii.

pihak Menteri Kewangan Diperbadankan (MKD) dan 1MDB di Mahkamah

Tinggi di London, England untuk mengetepikan Consent Award bertarikh

9 Mei 2017 yang telah direkodkan oleh London Court of International

Arbitration  (LCIA)  dalam  prosiding  timbang  tara  yang  melibatkan

International  Petroleum  Investment Corporation  (IPIC),  Aabar

Investments  PJS  (Aabar  PJS),  1MDB dan MKD atas  dasar  pembuatan

Award tersebut telah terjejas oleh fraud dan/atau bercanggah dengan

dasar awam. 

Berdasarkan  Consent  Award,  1MDB dan  MKD,  antara  lain,  terdedah

(exposed) kepada obligasi pembayaran berbentuk tunai dan indemniti,

secara  kumulatifnya  (cumulatively),  lebih  kurang  sebanyak  USD5.78

bilion kepada IPIC dan Pemegang Bon.

Pada  masa  ini,  prosiding  mahkamah  masih  berjalan.  Sekiranya

permohonan  ini  berjaya,  1MDB  dan  MKD  akan  terlepas  daripada

pendedahan tersebut di bawah Consent Award.   Ini merupakan langkah

yang perlu  diambil  dalam proses  untuk mempertikaikan keseluruhan

perjanjian penyelesaian bertarikh 24 April 2017 antara IPIC, Aabar PJS,

1MDB dan MKD yang turut mengandungi terma-terma lain;

Pada bulan Mac 2019, satu permohonan saman pelucutan hak di bawahi.

Akta  Pencegahan  Pengubahan  Wang  Haram  dan  Pencegahan

Pembiayaan Keganasan 2001 (AMLA) telah difailkan terhadap bapa Jho

Low,  iaitu  Low  Hock  Peng  di  mana  Kerajaan  berusaha  untuk

mendapatkan semula dana daripada pelbagai akaun yang bernilai kira-

kira RM48 juta;

Pada bulan Mei 2019, satu permohonan saman pelucutan hak terhadapi.

bekas Perdana Menteri, YBhg. Dato’ Sri Mohd Najib Tun Abdul Razak dan

17  yang  lain  telah  difailkan  bagi  merampas  pelbagai  aset  yang

dianggarkan bernilai lebih RM133 juta. Prosiding mahkamah berkaitan

perkara ini masih dijalankan; dan

Pada bulan Jun 2019, Suruhanjaya Pencegahan Rasuah Malaysia (SPRM)i.

telah memfailkan 41 permohonan pelucutan hak terhadap pelbagai entiti

dan individu bagi mendapatkan semula dana berkaitan 1MDB berjumlah

RM270 juta. Dana ini adalah tambahan kepada dana berjumlah lebih

kurang  RM21  juta  yang  telah  dikesan  dan  secara  sukarela  telah

diserahkan  melalui  SPRM oleh  pelbagai  entiti.

Sehingga 11 Julai 2019, jumlah keseluruhan dana berkaitan 1MDB yang telah

berjaya didapatkan kembali adalah berjumlah kira-kira RM925.1 juta (termasuk

RM6.1 juta yang dipulangkan kepada Yayasan 1MDB) yang meliputi pelbagai

mata wang.

Tuan Yang Dipertua,

Proses untuk mendapatkan semula dana 1MDB yang telah diseleweng sedang

berjalan dan ia merupakan suatu proses yang rumit dan panjang yang boleh

memakan masa  bertahun  lamanya.  Ini  kerana  ia  bukan  sahaja  melibatkan

kerjasama di antara pelbagai agensi tempatan dengan pelbagai agensi asing

dari  pelbagai  negara,  malahan  ia  turut  melibatkan  proses  perundangan  di

mahkamah negara asing. Pihak Kerajaan tidak dapat memperincikan langkah

seterusnya yang akan diambil, disebabkan ia melibatkan siasatan dan tindakan

perundangan.  Namun,  Kerajaan  melalui  Kementerian  Kewangan,  Jabatan

Peguam Negara  dan  pihak  berkuasa  yang  lain  akan  terus  berusaha  untuk

mendapatkan semula  semua dana 1MDB yang telah  diseleweng sama ada

melalui  individu atau syarikat  tertentu serta  membawa semua pesalah kes

kleptokrasi terbesar ini ke muka pengadilan.


